
				ఈ పుట అచ్చుదిద్దబడ్డది

సరసాత్మహితసుమోత్కరసారఫలదళా

కరసాలవల్లికాపరివిహృతులు,

చరమాన్యనగవనీవరమార్గచారి కి

న్నరమానినీమణిపరిచయములు,


తే. తావకపురాణపుణ్యసంతానకలనఁ

బారిమాండల్యవన్మధ్య!చేరు నీకు

మహితసుమదామకమున నీమానవాధి

కాంతపుంగవుకంఠంబు గట్టు మిపుడు. 52


మ. అని యాశాంకరి వల్క ముంగలికి వేగారూఢిచే నేగున

వ్వనజాస్యామణి దృష్టి తన్నృపతినిర్వాంఛావిధిం దెల్పఁ జ

య్యనఁ దద్యానధురీణు లంద ఱొక గోత్రాధీశునిం జేర, న

య్యనఘుం జూపి యపర్ణ యిట్లనియె మత్స్యండీసమానోక్తులన్. 53




క్రౌంచద్వీపాధిపతి




శా. పాంచాలాత్మజ! గాంచు వీని దధిరూపక్ష్మాపటప్రావృత

“క్రౌంచద్వీప”ధరాధురంధరుని నీరాజన్యుదానాంబు ల

ర్పించున్ వాశ్చరపాళి కెంతయు మహర్ధిన్ వానిపై నీసుతో

మించన్ బోలె నమూల్యలావణి తదున్మేషంబు గూల్చున్ గడున్. 54


చ. వరహరిజాత్యఖండరుచివారము నొంచి మహాబ్జమండలి

న్ధరణి నడంగఁ ద్రొక్కి వనితామణి! యీవిభుసద్యశోవిభాం

కురహరుఁ డొప్పుఁ గుండలితకుండలినేత పదాంగదంబు నై

శరదపథంబు దంత్యసురచర్మమునై చెలువార నెప్పుడున్. 55


మ. సరసీజోపమగంధి! సంతతము క్రౌంచద్వీపసంవాసి శం

కరపూజాగతి మించెనా నలరు నిక్కం బీనృపాలుండు శం

కరభావమ్మున సద్గణావృతియు రంగద్భూతియు న్విద్విష

త్పురసంభేదనవృత్తియు న్సమగుణస్ఫూర్తి న్విజృంభింపఁగన్. 56

